
        
            
                
            
        

    
	Л. Ванган

	 

	ЭЭЖ ЭЭ

	 

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
ӨГҮҮЛЛЭГ

	 

	ЭЭЖ ЭЭ

	 

	(Хошин өгүүллэг)

	 

	Ганган Сумъяа, ганган Сумъяа л гээд байдаг, ер нь юугаараа ганган юм бэ? гэж уншигч та надаас асуу л даа. Эх нь цэргийн эмнэлэгт цагаан хэрэглэлийн угаагчаар 40 шахуу жил ажилласан өндөр Чагцал гуай шүү дээ. Чагцал гуайг одоо харахад залуудаа том алаг нүдтэй, бүдүүн хар гэзэгтэй, гунхсан гоолиг цагаан хүүхэн байсан даа гэж хэн ч бодно. Харин Сумъяа бол чацархуу, хөмсөг нүд, царайны өнгө нь аргагүй л эхийгээ дуурайсан ер сайхан залуу. Өө хэлэх хүнд үл ялих хүүхэн шинжтэй юм уу даа гэмээр.

	Ажил төрөлтэй сайн эхийн ачаар гэдэс өлсөх, гар даарах, царай дарах, хувцас ноорохыг үзээгүй 22 нас хүрээд байгаа хархүү. Нийслэл хотын боловсон шуурхай залуусын хувцас хунар, янз хэлбэрийн эхний л эгнээнд зуузай холбож явахаас, Сумъяа хоцорч сүүлдэнэ ч гэж ярихгүй шүү.

	Өмдний түрий, цамцны хормой, гутлын хоншоор, пальтоны өргөн, урт богино, янз, өмдний тохиромж мэтийн том зүйл битгий хэл, битүү халимагийн долгион оруулсан самналт, тослолт, зангианы хавчаар, ханцуйны товч, ядам хурууны бөгж, энгэрийн тэмдэг, эвэр хүрээтэй хүрэн шил, алтан хүрээтэй цагаан шил, шармал оосортой швейцар цаг, автомат үзэг, харандаа, янжуурын техникжсэн асаагуур, түлхүүрийн оосрыг хүртэл дэгжирхэх зохимжийн үүднээс сольж шилж зүүж хэрэглэдэг. Гэвч үүгээр товчилъё. Хэрвээ Сумъяагийн 26 зангиа, зун өвлийн 6 малгайны өнгө зүс, янз маяг, түүнийгээ ямар пальто костюм, цуван дээр ямар үед яаж өмсдөгийг тодорхой бичих юм бол цаг цаас даанч их орно...

	63 оны хавар юм байх. Алс баруун аймгийн нэг нэгдэлд, нэгдлийн мөнгөн орлого зарлага, хөдөлмөр өдрийн тооцоо судалгааны ажлаар Ганган Сумъяа 6 сар сууж ажиллах тушаал гарч семинар аваад явах болжээ.

	Чагцал гуай, дэлхий түмний дундаас дэргэд нь түшиг, нүдэнд нь чимэг нарны оронд нар, сарны оронд сар болсон ганц хүү нь ийм удаан хугацаагаар хөдөө явж байсан удаагүй тул 6 сарын явалт нь бараг жил зургаан сарын явалт шиг санагдаж элдэв бүгдийг ирмүүн төхөөрөн бэлтгэжээ. Сольж өмсөх дотуур хувцас, за тэгээд наранд өмсөх, бороонд өмсөх, гоёлд өмсөх, сэрүүнд өмсөх, замд, ажилд өмсөх костюм, пальто, цув, гутал малгай, аяга хутга, халбага, сэрээ, гадаад хийцийн иж бүрэн гар нүүрийн хэрэгсэл, гэр чийдэн, зургийн аппарат мэтчилэнг цуглуулсаар хоёр том чемодан болжээ. Бас эх хүнд хүү нь үргэлж нялх багаараа байдаг юм болохоор хүү минь багаасаа эжийнхээ хийсэн боов боорцогт дуртай юм гэж хоолных нь саванд бага боловч амтлаг зүйл хийжээ.

	Ингээд Сумъяа бичгийн сав, хоолны сав, хоёр том чемодантай онгоцны буудал дээр ээжтэйгээ хүрч ирээд ачаагаа өгч нисэх дөхөж байтал Чагцал гуай-Ээ тэнэг! Ээ зөнөг! Ээж нь чемоданд нь юм угаадаг хатсан саван хоёрыг хийж өгөх гэж гаргаж тавиад мартчихаж! гэж олон хүний дунд чанга сандруу хэлсэнд Сумъяа зовсондоо:

	— Ээж юунд ингэж балайрч байдаг юм бэ. Муу сайн саван хаа мундах вэ гэжээ. Ингэтэл ч удалгүй Ховд, Увс, Баян-өлгий чиглэлийн зорчигчид суудлаа эзлэхийг радиогоор зарласны дараа Чагцал гуай хүүгийнхээ баруун хацрыг үнсээд:

	— Ээж нь хүүгээ ирэхлээр зүүн хацрыг нь үнсэнэ. За миний хүү сайн яваад, явсан ажлаа сайн бүтээгээд ирээрэй. Очоод ээждээ утас өгөөрэй, захидал бичээрэй гээд уяранхан үлджээ. Удалгүй Сумъяа агаарт хөөрч, агсам цагаан хөлгийн цонхоор доош харахад үдэж үлдсэн хүмүүс, машин, буудал мөн ч жижигхэн харагдаж, харин алс газар ажлаар явж байгаа өөрийн нь цогцос бүр ч том юм шиг, чадалтай ч юм шиг санагдаж онгоцны тохилог зөөлөн сандал дээр толгой өргөн гэдрэг налан чухал царай гарган хэвтжээ. Тавагтай чихэр барьсан үйлчлэгч бүсгүй зорчигчдын өмнөх хаалгаар гарч ирээд дүнгэнэн нүргэх онгоцны дуутай уралдан час час гэтэл дуугарч зорчигчдын асуултад хариулж чихрээр дайлсаар Сумъяад ойртон эгшин зуур боловч хурц төвлөрсөн харц зориулснаас анхаарал сарниж, тавгаа хазайлган хэд хэдэн чихэр газар ойчуулчхаад түүнээсээ бантан нимгэн шар царай нь хүзүүгээ хүртэл ягаарчээ.

	Сумъяатай иймэрхүү явдал бишгүй тохиолдож байсан ба түүний шалтгааныг өөрөө ч сайн мэддэг учраас тэр бүсгүйн «уучлаарай» Сумъяагийн «Зүгээр зүгээр» гэдэг үг бараг зэрэг хэлэгдэн давхарджээ. Энэ мэтийн залуу бүсгүйчүүдийн анхаарал сарниулсан явдал аймгийн төвийн гуанз, гудамж, хоршооны касс, шуудангийн литр бичих газар мэр сэр тохиолдсоор зорьсон сум нэгдэлд хүрч семинарын журмаар ажлаа эхэлжээ.

	Уншигч та Сумъяагийн гадаад байдал, элбэг тохиолддог «зүгээр зүгээрийн тухай» миний шоглонгуй бичиж байгаагаас үндэслэж Сумъяагийн санхүүгийн мэргэжил чадвар, албан хариуцлагын талаар шог юм битгий бодоорой. Сумъяа бол шав хийсэн тооцооны нягтлан. Нэг юм хариуцаад авах юм бол тун хянуур нарийн нямбай хийдэг, бичих шугамдах нь хүртэл муухан машины бичээчээс илүү үзэмжтэй хийнэ. Ер нь цаас бичгийн соёлтой гэдгийг нь ганцхан гэрчлэх жишээг дурдвал Сумъяагийн алаг харандааны өөгүй шовх зорсон улаан хөх хоёр үзүүрийг хараад л та нар мэднэ.

	Сумъяагийн очсон газар гуравдугаар сарын сүүлч, дөрөвдүгээр сарын эх гарлаа. Бараг л өдөр бүхэн хавсарга тавьж хамрын тамхи шиг нунтаг цагаан шороо, малын бууцтай холилдон нүүр нүдгүй балбаж Сумъяа суурь бригадаар явахдаа ноос хялгасанд шавуулж хонь, ямаа, Сумъяа гурвын эрлийз болох шахна. Гэвч сурсан юмыг сураар боож, дассан юмыг даавуугаар боож болдоггүй гэдгээр эхний хоёр сард ээжийнхээ зэхсэн дотуур хувцсыг солиод л ганган хэвээрээ яваад байж. Гэвч Чагцал гуайн төхөөрсөн хувцас ширгэшгүй булаг барагдашгүй уурхай биш болохоор цэвэр захтай цамц нь дуусаж Сумъяа ихэд гайхжээ.

	Гайхах нь ч зөв. Өдий 22 хүртлээ Сумъяа ийм байдалд орж явсан удаагүй ээжийнхээ дэргэд ёстой л үлгэрт гардаг лусын хааны сан шиг байсан юм чинь гайхдаг нь ч номын ёс. Арга барахад зүрх гаргаад буудлын цэвэрлэгч Буянхүү авгайгаас гуйгаад нэг цамцаа өгөөд явуулчихсан чинь маргааш нь цагаан ч биш, хар ч биш жигдхэн саарал болоод иржээ.

	Гуймтгай мөртөө голомтгой гэж дотор нь гонсгордуу, ядаж индүүдлэг нь нэг л биш ээ. Өөрөө л нэг сайн угаая гэж бодсон чинь ээжийнх нь онгоцны буудал дээр саван гэж чанга хашхирдаг нь балайрсан биш, холын хараатай байсных юмсанж. Гэвч дэлгүүрээс саван авч төмпөнд ус хийж буудлын угаагуурын өрөөнд орж нэг цамц угаах зуураа манай ээж мөн хачин инээдэмтэй хөгшин шүү, энд зөндөө л саван байхад...

	Аягүй бол нөгөө өндөр нидрүүлгээ хүртэл дайх гэж байж мэдэх хүн гэж бодсоор цамцаа мушгиж хатаагаад харвал Буянхүү авгайн угааж өгсөн цамцнаас арай л бор сааралдуу харагджээ. Сумъяа ээждээ лав л хоёр цамц дутуу угааж сүйтгэсэн зэмлэлд орох боллоо гэж мэдээд нэг ч цамц нэмж угаалгүй аваад буцъя, саарал болгосон хоёроо л халтартуулсан болоод байя гэж шийджээ.

	Тавдугаар сарын дундуур зөөлөн бороо орж, ногоо ургаж салхи тогтлоо. Нар зугаатай ээж, айл амьтан сумын төвд ойрхон сэргэлэн газар зусланд гарлаа. Гэтэл аймгийн барилга контороос энэ сумын төв дээр байгуулах дөрвөн сум дундын эмнэлгийн барилга удирдан бариулах залуу техникч ирж Сумъяатай нэг өрөөнд амьдрах болов. Аймаг дээр «Дашхүү техник» гэгдэн хүндлэгддэг энэ хүн эл суман дээр барилгын савхин цамцат гэж нэрлэгдэх болов. Насаар бол яг Сумъяагийн үеийн залуу бие бялдраар Сумъяагаас арайхан хүдэрдүү зун хавар намар голдуу толгой нүцгэн явдаг учир нь гэвэл Дашхүүгийн үс богинодуу засуулсан цагтаа ямар ч тордлого ажил ордоггүй төрөлхийн бужгар нь их зохимжтой мөртөө хар бор ажилтай, зав чөлөө муутай ийм хүнд тун ч олж заяасан үс юм. Ганган дэгжний хувьд аймагтаа л дээгүүр ордог залуугийн нэг боловч Сумъяагийн дэргэд аргагүй л шагай дутжээ. Нэг өглөө босоод Дашхүү:

	— Сумъяа энэ муу байшин чийгтэй, харанхуй, бие нозооруулаад дэмий байна. Нэгдлээс нэг гэр гаргуулаад хоёулаа энүүхэн урьд ногоон дээр бариулчхаад зуух тогоо тавиулж мөнгөө хэмнэж хонь авч тохитой амьдарч сууя гэснийг Сумъяа дэмжжээ.

	Дашхүү үнэхээр амьдралын аргатай эр ажээ. Хоёр хоногийн дотор буудлын урьд талын сэргэлэн ногоон дээр шалтай таван ханатай цоо шинэ цагаан гэр бариулж өөрөө чийдэнгийн утас татаж гэрэл штепсел тавиад зуух тогоо, хувин сав, хоёр цагаан ор, цоо шинэ даалимбан өнгөтэй шалавч дэвсүүлж Дашхүү хоршооноос цахилгаан плитк, Сумьяа цахилгаан индүү авч ширээ сандал аяга таваг, шүүгээндээ талх сахар, цөцгийн тос, хуурай цай, юм юмтай үнэхээр тохилог айл болсон нь буудлын байшинд байснаас хавьгүй илүү болов. Дашхүү тун амьдралч нь гайхалтай. Нэг орой ирэхэд нь хонь авч алаад гэдсийг нь цэвэрлэж цусыг нь цутгаж сууна. Маргааш орой нь гадаа шон босгож нүүр гарын угаагуур зооно. Нэг ирэхэд хүнтэй хамжаад түлээгээ хөрөөдөж хагалаад олон давхар байшингийн бүдүүвч хөрөг мэт давхарлан өрчихсөн байна. Өглөө аль эрт босоод гимнастик хийж, ирж очихын нэг километр гүйгээд хүйтэн усаар чээж толгойгоо угаагаад цайгаа чанаад бэлэн болгочихсон байна.

	Ер нь Сумьяа эхийнхээ асрамжаас гараад азаар бас нэг залуу барилгын техникчийн асрамжид оржээ. Сумьяа зөвхөн мөнгөө л шударга нийлүүлэхээс өөр ажилд гарахаа байлаа. Нэгдлийн складын нярав эдний тохижлыг шалгаж үзээд:

	— Та хоёр ч тов хийсэн айл болчхож. Хөшиг дутаж байна. Ах нь хэд хоногоос нэг шинэ даалимбан хөшиг олж, татаж өгнөө гээд буцжээ. Цаг агаар ч улам сайхан болж 6 сарын сүүлээр Сумьяа Дашхүү хоёрын албан ажил ч мөн бүтэмжтэй. Амьтны ярианд сумын наадам улсын баяр ойртож, хөдөөгүүр айл амьтан хурдан морьдоо сойж, үсэргэж, айраг идээгээ хурааж байгаа гэх дуулдана. Сумьяа Дашхүү хоёрт хураах сойх ч юу байх вэ. Гэвч зүгээр байсангүй. Сумъяа ёслолынхоо хар, гоёлынхоо саарал, нарныхаа цагаан гурван костюмыг, нар борооныхоо цувыг сойздож индүүдээд бургас матаж таван өлгүүр хийж өмдийг нь дотор өлгүүрт нь тохож, цамцыг нь өмсүүлээд орныхоо ард хоршооны бэлэн хувцасны тасаг шиг зэрэгцүүлэн ханын толгойноос өлгөжээ. Костюм чемоданд үрчийж хэвтэх буруу, энэ ер нь зөв юм байна гэж Дашхүү Сумьяаг дуурайж хоёр костюм нэг цуваа цэвэрлэн индүүдэж мод зорж бараг завод хийцээс дутахгүй гурван өлгүүр хийгээд зүүжээ. Уншигч та уучлаарай, би дэндүү амьдралын бор хэрийн жижиг юмнууд тоочиж өгүүллэгээ сунжруулж байж магад, гэвч би хэлэх гэсэн гол юмныхаа бүх бэлтгэлийг хангаж гүйцлээ. Одоо түүн рүүгээ түргэн оръё.

	Дашхүү Сумьяатайгаа хоёр өдөр ээлжилж дэлгүүрт очоод талх олсонгүй. Талх хийдэг хөгшин зуны нар, пийшингийн халуунд хөөрөөд хамраас нь цус гоожиж эмнэлэгт очоод хэвтсэн сурагтай. Уг нь цусны даралттай хүн юм гэнэ ээ, аягүй бол олон хоног хэвтэж ч магад гэдэг дам сургийг Дашхүү дуулж ирээд:

	— Сумьяа! Найзаа хоёулаа баяр наадмын үеэр хуурай аяганы хийцгүй яах вэ? гэхэд Сумьяагаас гаршгүй сайхан санал гэнэт гарч,

	— Хэрвээ өөхөн тос хашин олдвол сайхан боорцог хийж болох юм гэснийг Дашхүү шүүрэн авч:

	— Маш зүйтэй, би нэгдлийн аж ахуйгаас үнээр нь өөхөн тос олоод ирье гэхэд Сумьяа яаж дандаа л Дашхүүгээ зарцалж байх вэ, юманд ээлж гэж байх ёстой гэж бодоод:

	— Тэгвэл өвгөн нь манай ээжийн хийдэг боорцог амттай гэдгийг үзүүлээд өгнө гэж амлажээ.

	Дашхүү нөхөртөө баярлан урамшиж хөөцөлдсөөр 10 килограмм тос олж ирээд Сумьяадаа зурвастай орхин ЗИЛ— 150 машины кабинд суугаад арилжээ.

	Сумьяа тос бүтсэнийг хараад Дашхүүгийн санаснаа бүтээдэг чадварыг гайхаж байтал нүдэнд нь бичиж орхисон зурвас тусав. Зурвасыг уншвал «Найзаа тос бүтээсэн шүү! Шүүгээнд элсэн чихэр, хужир, цөцгийн тос, гурил гадаа хагалсан түлээ цөм бэлэн. Би энэ хагас бүтэн сайн өдрийг ашиглаад шохой шатааж байгаа нөхөд дээр очоод ирэхгүй бол ажил саатаж магадгүй байна. Нөгөөдөр нэг дэх өдрийн үдээс урьд ирнэ» гэж бичээд явжээ. Сумьяа чаддаг ганц хоол хэдэн хавирга чанаж идчихээд маргааш өдрийн турш тавтай сайхан боорцог хийнэ гэж төлөвлөөд унтжээ.

	Өглөө босоод хувцас гурил болчихно гэж муу өмд өмсөөд дээгүүрээ дан майктай ажилдаа гялалзан оржээ. Том гэгчийн төмпөнд лаазнаас ус хийж дээрээс нь хужир, ялангуяа чихрийг нь хангалттай хийгээд хутгаж гурилаа хийж зуурч нухаж элдээд жижиг жижгээр бөөрөнхийлэн тасчиж, хааяа хааяа ээжийнхээ боорцог хийдэг эрэмбэ дарааг санан санан журамласаар тогоотой тосоо хайлаад буцлах үед гурван шанага түүхий боорцог хийгээд амттай ч боорцог, арвин ч боорцог боллоо доо гэж олзорхон болсон бүтээгдэхүүнээ савлах сав бэлтгэхээр эргэтэл гэнэт пис пасхийн буудаж ар нуруун дээр нь бөөн буцалсан тос хорсгон наалдсанд «Ээ гуйлгачин» гэж хашхираад хоёр гараараа нуруугаа алгадан эргэтэл дахин буудаж, зүүн хацар дээр нь бөөн тос түүхий боорцогтой бууж хорсгон түлж Сумьяа дэмий л нүүрээ дарж мэгдэн байтал галд орсон бууны сумнууд тэсрэх мэт үргэлжлэн пижгэнэж буцалсан тос боорцог цацах нь улам ширүүдлээ. Сумьяа тэсэж ядан айж бачимдсанаасаа болж «Ээжээ» гэж хашхиран зугтааж гэрээс гараад эргэж харвал гэрийн тооно хаалгаар халуун тос түүхий боорцог үсчин харвасаар л байлаа. Сумьяагийн энэ сандарсан байдлыг гэрийн хажуугаар өнгөрч явсан морьтой өвгөн ажаад буун харайж:

	— Юу болов хүү минь? гэхэд Сумьяа нүүрээ дарсаар:

	— Тэр тэр гэрт гэж заав. Өвгөн гэрийг шагайтал тогоон доторх боорцог тос дуусаад чимээ дуугүй болж харин гэрийн шалавч дүрэлзэн шатаж харагдав. Өвгөн орон дээрээс бүтээлгийг нь хуу татан авч галыг нөмөргөн дарж дахин орны гудас авч дөл гарсан газар бүхнийг балбан унтрааж, хэншүү хярвас утаа май болгох зуур Сумьяа улайдсан тогоог хөргөх сэхээ орон нэг хувин хүйтэн ус хийтэл тогоо тасхийн дундуураа хага үсэрч зуухнаас үнс чандруу уур бургин өвгөн Сумьяа хоёр бие биеэ амьд эсэхийг олж харахын нөхцөлгүй болов. Уур утаа үнс намжсаны дараа харахад гэрийн доторх ор дэр, шалавч, цагаан дээвэр, хүний өөрийн хэдэн костюм, цув хувцас цөм хэргээ баржээ. Дутуу болсон хамаг боорцог хөшиггүй гэрийн ханын нүдээр шигж бас 10 литр өөхөн тос нь гэрийн дотрыг тэгш хүртээмжтэй царджээ. Энэ бүхнийг бүртгэн үзсэн Сумьяа айх ичих инээд хүрэх зэрэгцэн ёолох нулимсаа арчих зуур энэ яадаг эд вэ? гэж өвгөнөөс асууж амжвал,

	— Хүү минь гурилаа түүхий хүйтэн усаар зуураа биз? Тэгэлгүй яах вэ. Усаа буцалгаж тос чихэр хужраа тааруулж хийгээд бүлээн усаа болсон хойно нь сайн хутгаж гурил руугаа хийдэг ёстой юм. Хайран тос, гурил, хайран гэр, хувцас гэж шогшрон үглэв. Сумьяа гэрийг нь шатаачхаагүй нь яамай гэж дутуу хувцасласан болоод эмнэлэг бараадлаа.

	Түлэгдсэн газар бүхэн цэврүүтэж шархтан хорсож өвдөхөд Сумъяагийн сэтгэл харанхуйлан түмэн тарчлаан нэмэгдэн байжээ. Тэр шөнөдөө Сумьяа нойргүй ёолон хэвтэв... Чухам юу болсныг нэг удаа эргэцүүлэн бодвол хотоос ирсэн ганган сэхээтэн боорцог хийж мэдэхгүй шившиг тарьсан яриа сум нэгдлийн наадмаар шуугьж, аймгаар тараад ч зогсохгүй хот хүрнэ дээ. Нэгдлийн гэр шатаах шахсан гэдэг үг дамжсаар байгаад шатаасан юу болж байгаа, өөрөө яахаа ч мэдэхгүй нэг хэсэг бол болох ч магад. Эмнэлэгт хэчнээн хоног хэвтэж ажил саатах бол? Маргааш Дашхүү гэртээ ирээд юу гэж бодох бол? Костюм хувцас, ороо хараад яах бол? Сангийн шалавч, орны бүтээлэг, тогоо, дотуур цагаан даавуу, дээвэр, хүний хувцас хэдий хэрийн төгрөгийн төлбөр гарах бол? Нуруу гэдсэн дээрх ч яамай, зүүн хацар дээр маань ямар муухай түлэнхийний хар хүрэн толбо үүрд үлдэх бол? Буцахдаа лав ирэх замдаа танилцсан залуу бүсгүйчүүдтэй дайралдана даа? Та хаана ингэж тамга даруулчихаа вэ гэхээр нь юу гэж хариулна? Ээж маань угтаж ирээд үнсэх ёстой. Зүүн хацар ийм болчихсон байдаг яана? Яалаа ч гэсэн боорцог хийсэн тухай л ярьж болохгүй. Үнэнээ хэлбэл наанадаж зэмлэл, цаанадаж шившиг. Нэг нь өвдлөө гэхэд өөр талх хийдэг хүнгүй ямар дүүрчихсэн газар вэ? гэх мэт нүдээ олоогүй чухал биш олон юмыг Сумьяа бодож уймарч байсны эцэст гүйцэд мэдэхгүй чадахгүй байж ямар үхсэнээ хийж боорцог хийх гэж нэрэлхэв ээ дээ. Боорцог идэж чадах болсноосоо хойш өдий хүртэл ээжийнхээ дэргэд байсан мөртөө ээжийн боорцог хийхэд нэг удаа ч гэсэн хамт хийлцэж туслалцаад гүйцэд бүгдийг нь мэдээд авахгүй юугаа хийж байв аа? гэж хамгийн сүүлд ганц нүдийг нь олж гэмшин хэвтсээр хааяа ёолон зүүрмэглэжээ.

	Мишгээ Пүрэвдорж хоёрын маргаан ч яах вэ маргааш нь тайлагдаж эв намдаа орох юм. Харин зарим талаараа манай хөгжил үнэмшигдэх аргагүй шуурхай давшиж байхад зарим талаараа тэр халуун усны газар шиг байх нь урамгүй юм гэж бодсоор залуу эмч зүүрмэглэжээ.

